
Útdráttur 

Augljós hætta stafar af grjóthruni í hinu djúpa og þrönga Glymsgili þegar ferðast er eftir 

botni þess. Að minnsta kosti einu sinni hefur fólk orðið fyrir mjög alvarlegum meiðslum 

vegna grjóthruns í gilinu.  Hættan af grjóthruni er til staðar allt árið, en búast má við að 

tíðni grjóthruns sé mest á því tímabili sem frost er að fara úr jörðu. Við Glymsgil  gerist 

það vanalega á tímabilinu frá því í mars og þar til snemma í júní. Rannsóknir á grjóthruni 

hafa einnig sýnt fram á að tíðni þess eykst á ný þegar næturfrosts fer að gæta á haustin. Sé 

rýnt í veðurfarið við Glymsgil má búast við að næturfrosts gæti þegar komið er fram í 

september. Hættan minnkar síðan þegar nær dregur áramótum þegar frost í jörðu eykst. 

Minnst er hættan á að grjóthrun verði yfir háveturinn og þar til vora tekur á ný. Við 

Glymsgil er það frá í desember og fram í febrúar. 

Hætta er á grjóthruni í öllu gilinu. Út frá jarðfræðilegum aðstæðum við Glymsgil er þó 

hægt að skipta gilinu í þrjú svæði þar sem búast má við mismikilli tíðni grjóthruns. Tilvist 

skriða við gilið, hæð gilveggjana og brotsár eftir grjóthrun í yfirborði þeirra voru notuð til 

tökstuðnings svæðaskiptinguna. Minnst er hættan næst gilsmynninu, en þegar komið er 

innar í gilið fer hættan vaxandi. Hættan er mest innst í gilinu. 

 

 

Abstract 

Obvious rockfall hazard exists in the deep and narrow Glymsgil gorge. Rockfall in the 

gorge has at least once caused serious injuries to travellers at the bottom of it. The danger 

from rockfall persists all year long. The highest rockfall activity can be expected during 

spring while ice thaws from the ground. In the Glymsgil area, that  usually happens during 

a period from Mars until early June.  If a closer look is taken into the climate in the area, 

the air temperature starts to fall undir 0°C in September. That can induce higher rockfall 

activity while the activity can be expected to get lower as the water in the ground freezes 

over the wintertime. After that, during the coldest time of the year, rockfall activity can be 

expected to be at it´s minimum until spring. In the Glymsgil area, that period lasts from 

December until February. 

Danger from rockfall exsists everywhere in the gorge. However, from the geolocigal 

condition of the walls surrounding the Glymsgil gorge, the gorge can be classified into 

three zones where frequency of rockfall can be expected to be different. These geological 

conditions include the existense of rockfall screes, the height of the wall of the gorge and 

rockfall scars on the surface of the walls.  The least hazardous part of the gorge is the 

outermost part of it, while the danger gets greater as one moves up the gorge. The 

innermost part of the gorge is the most hazardous.    

1 Inngangur 

Grjóthrun, líkt og berghlaup og önnur skriðuföll, eru mjög þekkt fyrirbæri á Íslandi og hafa 

valdið bæði tjóni og alvarlegum slysum frá landnámi. Á síðustu 40 árum hafa að minnsta 

kosti þrír einstaklingar týnt lífi vegna skriðufalla utan þéttbýlis (Tómas Jóhannesson og 

Þorsteinn Arnalds, 2001).  

Glymsgil í Botnsdal, sem sjá má á mynd 1, er einn þeirra staða á landinu þar sem slys hafa 

orðið á fólki vegna grjóthruns. Langflestir ferðamenn sem fara á svæðið ganga upp, öðru 

hvoru megin við gilið til að bera fossinn Glym augum, einn hæsta foss landsins. Sumir  

ganga hinsvegar að Glym upp í gegnum gilið sjálft. Í september 2001 var hópur manna á 

ferð niðri í gilinu þegar mikið grjóthrun varð. Stórum björgum rigndi yfir hópinn og 

slösuðustu tveir alvarlega (Morgunblaðið, 2003).  

Ljóst er að grjóthrun getur átt sér stað án lítils fyrirvara, en þó eru ákveðnar veðurfarslegar 

aðstæður sem skapa aukna hættu á grjóthruni (Flageollet, J.C.  og Weber, D, 1996). Hér á 

landi er frostveðrun talin meginorsök grjóthruns. Þessi öfluga gerð veðrunar á sér stað 

vegna hinna sérstöku hæfileika vatns sem þenst út þegar það frýs. Vatn, sem seitlað hefur 

inn í holur og sprungur í bergi og frýs þar, getur ýtt á umliggjandi veggi með gríðarlegum 

þrýstingi vegna rúmmálsaukningarinnar. Þrýstingurinn getur víkkað sprungur í bergi, auk 

þess sem að bergið getur kvarnast undan þrýstingnum. Þessi víkkun sprungna er alla jafna 

kölluð frostfleygun og niðurbrot á bergi kallast frostmolnun (Þorleifur Einarsson, 1991). 

Veðurfar á Íslandi býður upp á kjöraðstæður fyrir frostveðrun. Yfir árið skiptast frost og 

þýða mjög reglulega á, auk þess sem nóg er af vatni í jarðefnum sem er nauðsynlegt til að 

frostveðrun geti átt sér stað. Dagsveiflur í hitastigi valda því oft að hitastig í andrúmslofti 

flakkar upp og niður fyrir frostmark oftar en einu sinni á sólarhring. Þessar sveiflur í 

lofthita hafa verið mældar og bornar saman við hitastigssveiflur í bergi. Niðurstöður hafa 

gefið til kynna að við ákveðin veðurskilyrði geta hitastigssveiflur í bergi verið mun sterkari 

og hraðari heldur en í lofti. Það þykir benda til þess að frostveðrun geti átt sér stað þó að 

lofthiti sé yfir frostmarki (Douglas, G.R. McGreevy J.P. og Whalley, W.B, 1985). 

Hérlendis hefur upplýsingum og fréttum um grjóthrun að mestu verið haldið til haga í 

sambandi við vegagerð þar sem grjóthrun á vegi sem liggja í bröttum hlíðum er mjög 

algengt. Í því samhengi má nefna vegina undir Óshlíð og Súðavíkurhlíð (Vegagerðin, 

2000). Hættan af grjóthruni getur verið mikil og hafa nokkrir einstaklingar farist á 

þjóðvegum landsins við það að grjóthrun hafi lent á bílum. Ógnin af grjóthruni er þó ekki 

bundin við vegi landsins þar sem hús hafa skemmst vegna grjóthruns (Tómas Jóhannesson 

og Kristján Ásgeirsson, 2002), auk þess sem slys hafa orðið á fólki líkt og í Glymsgili í 

september 2001.  

Á ferð við Glymsgil varð höfundur þessarar ritgerðar vitni að grjóthruni í því. Við það 

kviknaði áhugi á að gera verkefni varðandi grjóthrun í gilinu. Rannsóknarspurningin var sú 

hvort hægt væri að meta meiri hættu  af grjóthruni í gilinu á einum stað fremur öðrum og á 

hvaða tímum ársins sé líklegast að grjóthrun eigi sér stað.  

Til að geta svarað rannsóknarspurningunni er ýmislegt sem þarf að gera. Í fyrsta lagi þarf 

að skoða staðhætti við Glymsgil og leitast ummerkja um grjóthrun. Þeir þættir sem valdið 

geta grjóthruni í gilinu eru teknir fyrir og ræddir. Fyrri rannsóknir á grjóthruni voru síðan 

skoðaðar og bornar saman við aðstæður við Glymsgil með það markmið að afmarka það 

tímabil ársins sem búast má við aukinni tíðni grjóthruns í gilinu.  

 

Mynd 1: Loftmynd af botni Botnsdals og Glymsgili. Staðsetningu svæðisins á suðvestur- 

horni Íslands sést á innfelldri mynd (Ljósmynd: Loftmyndir ehf, 2009).  

 

1.1 Grjóthrun í Glymsgili 

Við gerð þessarar ritgerðar fannst vitnisburður frá ferðamönnum um tvö grjóthrun á þessari 

öld, auk þess sem höfundur varð vitni að einu. Elstu upplýsingar um hrun í gilinu eru frá 

því í slysinu sem varð þann 29. september 2001 (Morgunblaðið, 2003). Hópur manna var 

þá á ferð niðri á gilsbotninum og lenti hann í miklu grjóthruni innarlega í gilinu. Stórum 

björgum rigndi yfir hópinn. Lentu þau á klettum fyrir ofan hópinn og brotnuðu í smærri 

einingar á leið sinni niður.  

Þá varð höfundur þessarar ritgerðar vitni að grjóthruni úr vestanverðum vegg gilsins þann 

19. nóvember 2011. Á mynd 2 má sjá rykmökk sem steig upp við það hrun. Ekki reyndist 

unnt að meta stærð hrunsins, en miðað við rykið sem steig upp hefur verið umtalsvert 

magn af efni að ræða. 

Þriðja hrunið varð 10. maí 2012. Hópur manna var þá að ferð upp eftir gilsbotninum. Sá 

hópurinn tvo steina falla niður í gilið, um 100 metra fyrir neðan fossinn. (Snorri Bjarnvin 

Jónsson, tölvupóstur, 15. febrúar 2014). 

Nær útilokað er að grjóthrunin sem rakin eru hér á undan séu einu hrunin sem orðið hafa í 

gilinu á þessari öld. Ekki var farið í yfirgripsmikið átak í að hafa uppi á vitneskju um 

grjóthrun í þessari rannsókn. Einnig er straumur ferðamanna að gilinu ekki stanslaus og má 

ætla að fjölmörg grjóthrun í gilinu eigi sér stað án þess að nokkur verði þeirra var.  

Grjóthrun sem á sér stað getur þar að auki farið framhjá mönnum á ferð við gilið á sama 

tíma þar sem víðast hvar reynist það erfitt að sjá ofan í gilsbotninn frá gilbarminum.  

 

 

 

Mynd 2: Rykmökkur sem steig upp eftir grjóthrun í Glymsgili þann  19. nóvember 2011 

(Ljósmynd: Gunnar Már Hauksson, 2011) 

2 Gögn og aðferðir 

Í vettvangsferð, sem farin var að Glymsgili þann 14. febrúar 2014, var sérstaklega leitað 

eftir ummerkjum skriðufalla. Slík ummerki eru t.d. ljós brotsár í klettaveggjum, efni sem 

fallið hefur á snjó vetursins og skriður. Berggerðir í klettaveggjum voru einnig skoðaðar. 

Kort var unnið af svæðinu í forritinu ArcMap þar sem fram koma staðsetningar ummerkja 

um grjóthrun í gilinu. Einnig var útbúið kort af Glymsgili þar sem gilbotninum hefur verið 

skipt upp í þrjú svæði eftir því hve mikil hætta er á grjóthruni.  

Fengin voru veðurfarsgögn frá Veðurstofu Íslands úr tveimur sjálfvirkum 

veðurathugunarstöðvum. Gögnin eru veðurfarsathuganir af klukkustundarfresti yfir sex ára 

tímabil. Ná gögnin frá 1. janúar 2008 til 31. desember 2013. Stöðvarnar sem um ræðir voru 

Botnsheiði (500 m yfir sjávarmáli) og Þyrill (53 m yfir sjávarmáli) og eru þær staðsettar í 

nágrenni Glymsgils. Veðurstöðin á Botnsheiði er í um 10 km fjarlægð til norðvesturs frá 

gilinu, á meðan veðurstöðin við Þyrill er 8 km til vesturs. 

Veðurfarsgögnin sem notast var við innihéldu upplýsingar um hitastig, vindstyrk og 

vindáttir, auk rakastigs andrúmsloftsins. Við gerð þessa verkefnis var einungis notað 

hitastigsgögnin, þar sem þau hafa mikið að segja varðandi frostveðrun sem er talin helsti 

orsakavaldur grjóthruns á Íslandi (Þorleifur Einarsson, 1991). Unnið var með 

hitastigsgögnin í tölfræðihugbúnaðinum Rstudio. Með vinnslu í Rstudio var mun 

auðveldara að lesa nauðsynlegar upplýsingar úr gögnunum líkt og hvenær frostlaus tímabil 

ársins hefjast og enda á hvorri stöð. Búið var til línurit sem sýnir hitastig sem fall af tíma af 

öllu rannsóknartímabilinu. Einnig voru gerð punktarit frá mælingum hvers árs fyrir sig þar 

sem einungis koma fram mælingar sem féllu innan hitastigsbilsins -2°C upp í +2°C. 

3 Almennt um grjóthrun 

Samkvæmt Veðurstofu Íslands (2006) er skilgreiningin á grjóthruni sá atburður þegar 

stakir steinar eða bergstykki falla úr klett. Grjóthrun er algengur flokkur skriðufalla á 

Íslandi, en hérlendis er frostveðrun meginorsakavaldur grjóthruns. Hitabrigðaveðrunar 

(sólsprengingar) gætir einnig en þó í litlum mæli (Þorleifur Einarsson, 1991).   

Breytileiki þess efnis sem fellur í grjóthruni getur verið mikill í stærð, lögun og gerð. Um 

getur verið að ræða allt frá litlum kornum upp í stóra hnullunga. Einnig getur getur bergið 

sem efnið hrynur úr verið af öllum tegundum  (Flageollet, J.C.  og Weber, D, 1996). 

Þau ferli sem valda því að grjót losnar úr klettavegg og fellur geta tekið langan tíma og 

geta bæði innri og ytri ferli stuðlað að því. Það eru margir þættir sem geta  valdið 

grjóthruni,  en innri þættir í berginu sem hafa áhrif á grjóthrun eru berggerð, lagskipting, 

lekt, sprungur og misgengi, auk innra viðnáms bergsins. Áhrif þyngdarafls, úrkomu, 

veðrun og rofs, auk athafna manna og annarra lífvera, flokkast sem ytri þættir. Með tíma 

geta ytri þættir haft áhrif á innri þættina. Til dæmis getur aukið vatnsmagn í bergi dregið úr 

núningi milli agna í því þar af leiðandi lækkað innra viðnám bergsins. Veðrun getur einnig 

stækkað sprungur og minnkað styrk bergs (Volkwein o.fl., 2011).  

Þegar steinn fellur úr klett hefur landslagið fyrir neðan mikil áhrif á leið hans. Ferð efnis 

frá því það hrynur þar til það stöðvast kallast alla jafnan kastferill eða fallleið. Eftir að 

steinn fellur úr klett getur hann brotnað niður í smærri einingar sem síðan geta dreifst yfir 

stærra svæði. Brotnar grjótið þá við það að lenda á fyrirstöðu fyrir neðan upptakastað. 

Undir þeim klettum þar sem grjóthrun er algengt safnast það efni sem hrynur oft í skriður. 

Það getur komið fyrir að grjót ferðist í frjálsu falli frá upptakastað, óhindrað þar til það 

lendir og stöðvast fyrir neðan. Gerist það þá fyrir neðan kletta þar sem grjóthrun er ekki 

mjög algengt eða þá að rennandi vatn eða öldugangur sjái um að hreinsa í burtu það grjót 

sem hrynur. Algengara er þó að grjótið falli á skriður sem fyrir neðan er og að það skoppi 

undan halla þangað til það stöðvast (Flageollet, J.C.  og Weber, D, 1996).  

Halli skriða sem myndast við endurtekið grjóthrun ræðst af svokölluðu skriðhorni (e. angle 

of repose) efnisins sem hana myndar. Skriðhornið ræðst af lögun og stærð kornanna sem í 

skriðunni eru. Eftir því sem efni í skriðu er grófara verður meiri núningur á milli agna í 

henni. Halli skriðu verður því meiri eftir því sem efnið í henni er grófara. Þessi halli er alla 

jafna 30° til 37° fyrir þurran sand, en vatn í skriðum hefur þau áhrif að hornið minnkar. 

Skriða sem samanstendur af grófum steinum eða hnullungum getur haft allt að 45°halla 

(Marshak, S, 2008) 

Þrátt fyrir að hætta af grjóthrun sé þekkt á vissum svæðum, þá er nánast ógjörningur að spá 

nákvæmlega fyrir um það. Þó eru til dæmi um  að bæir hafi verið rýmdir vegna hættu á 

grjóthruni sem féll síðan samdægurs. Þar hafa hinsvegar nákvæm mælitæki verið notuð 

sem fylgdust með víkkun á sprungu í bergstáli (Flageollet, J.C.  og Weber, D, 1996). 

4 Orsakir grjóthruns 

Þegar rætt er um grjóthrun verður að hafa í huga að grjóthrun flokkast ekki sem veðrun.  

Grjóthrun er flutningur á efni og á það sameiginlegt með öðrum skriðuföllum að vera drifin 

áfram af þyngdarafli jarðar. Hrun verður þegar kraftur þyngdaraflsins yfirstígur þá krafta 

sem halda í það efnið. Veðrun er hinsvegar oft það afl sem veldur því að berg verður 

veikara, það brotnar niður og stykki losna úr því (Flageollet, J.C.  og Weber, D, 1996). 

Nokkur tími getur liðið frá frá því að veðrun losar berg eða gerir það veikara, þar til 

ákveðið ferli veldur því að grjóthrun verður. Þessi töf, frá því að veðrun á sér stað þar til 

grjóthrun verður, hefur lengi valdið vandamálum við að tengja grjóthrun við ákveðin 

veðurfyrirbrigði (Matsuoka, N. og Sakai, H., 1999).  

Þrátt fyrir þessa töf er það þekkt að grjóthrun verður oft við veðurfarsbreytingar. Fjölmörg 

dæmi eru um það hérlendis að grjóthrun og önnur skriðuföll verði í leysingum eða eftir 

snögga og mikla skúra. Við slíkar aðstæður eykst snögglega vatn í jörðinni undir niðri 

(Eiríkur Gíslason og Árni Hjartarson, 2012). Í gropnu bergi, þar sem vatn leikur um, verður 

póruþrýstingur hærri við þetta aukna vatnsmagn. Meira vatnsinnihald dregur einnig úr 

innra viðnámi í berginu. Þessi aukning á magni vatns í berginu getur valdið því að 

hnullungur í klettum, sem þegar var laus vegna veðrunar, falla. Einnig getur rennandi vatn 

í björgum komið af stað lausum steinum sem geta fallið niður (Sass, O., 2005).  

Veðurfarslegar breytingar á milli árstíða geta einnig stuðlað að grjóthruni. Í rannsóknum 

sem fram hafa farið í Ölpunum hefur magn efna sem hrynur úr klettabeltum yfir vor- og 

sumarmánuði verið allt að fimmfalt meira en það efni sem fellur yfir veturinn. Helsta 

skýringin á þessum mikla mun er líklega sú að berginu er haldið saman af ís í sprungum á 

meðan hitastig er undir frostmarki á veturna. Virkar ísinn sem eins konar lím á milli 

srunguveggja og heldur bergstykkjunum saman þó að rúmmálsaukning íssins hafi víkkað 

sprungur og sprengt bergið í sundur. Á þetta sérstaklega við þegar langvarandi frost 

stendur yfir. Á vormánuðum, þegar hlýna tekur í veðri og frost í jörðu minnkar, hverfur 

þessi samlíming á milli bergstykkjanna. Sé bergstykki að hruni komið sökum 

frostveðrunar, getur grjóthrun orðið þegar samlíming íssins hverfur (Sass, O., 2005).  

Önnur hugsanleg ástæða fyrir minna grjóthruni yfir vetrarmánuðina er skortur á raka í 

berginu. Án vatns í bergi verður lítil sem engin frostveðrun og sprungur víkka ekki. Á þetta 

sérstaklega við í hömrum sem snúa móti suðri á svæðum þar sem ekkert rennandi vatn 

berst að yfir veturin. Vegna inngeislunar sólarinnar ná efstu sentimetrar bergsins að þorna 

yfir veturinn á meðan lofthiti er enn undir frostmarki.  Þar sem þetta gerist verða áhrif 

frostveðrunar hverfandi. Þegar vora tekur bráðnar snjór á svæðinu yfir daginn og vatn fer 

inn í bergið á ný. Vatnið nær að frjósa aftur djúpt í sprungum þar sem berghitinn er enn 

undir frostmarki og veldur það víkkun sprungna (Sass, O., 2005). 

Fleiri rannsóknir hafa einnig sýnt fram á að tíðni grjóthruns er mest á vorin. Í fjalllendi í 

Japan reyndist grjóthrun algengast þegar snjóhula vetrarins var að mestu leyti horfin. Má 

líklega tengja það við þá staðreynd að magn vatns í berginu eykst samfara hinni bráðnandi 

snjóhulu, auk þess sem hitastig bergsins fer hækkandi. Vatn hefur þá getað bráðnað á 

yfirborði en frosið á ný inni í berginu og frostfleygun átt sér stað. Með hækkandi hitastigi 

bergsins fer frostið úr berginu. Þá fer samlímingin sem ísinn hafði á bergið og grjóthrun 

getur orðið (Matsuoka, N. og Sakai, H., 1999). Þá sýndi rannsókn í Noregi einnig fram á 

lága tíðni grjóthruns yfir sumarið og á köldustu mánuðum ársins yfir veturinn, en mikla 

aukningu á vorin og á haustin. Reyndist tíðnin mest á vorin á því tímabili frá því að 

meðalsólarhringshiti fór í síðasta sinn undir 0°C þangað til að síðasta frost í lofti mældist. 

Á því tímabili er frost að hverfa úr jörðu og samlíming íss í bergsprungum hverfur. Vegna 

frostveðrunar geta þessar sprungur hafa víkkað yfir veturinn og þegar samlímingin hverfur 

falla bergstykkin í sundur (Bjerrum, L. og Jorstad, F.A, 1968).  

Daglegar hitastigssveiflur geta einnig stuðlað að grjóthruni. Þessar aðstæður eiga við þegar 

hitastig fer að falla undir frostmark á haustin, sem og þegar hitastig yfir daginn fer að 

hækka á vorin. Slíkar sveiflur eru ekki taldar ná meira en  20 cm inn í berg. Við þessar 

aðstæður nær vatn að frjósa og þiðna nálægt yfirborð bergsins nær daglega. Þetta getur 

stuðlað að grjóthruni vegna frostsprengingar. Áhrifanna gætir hinsvegar það grunnt inn í 

bergið að ekki er mikil hætta á að stórir steinar falli. Meiri hætta er að stærri steinar falli að 

vori til heldur en á haustin þar sem þá geta löng frostatímabil verið að enda. Áhrifa langra 

frosttímabila gætir mun lengra inn í bergið en næturfrostið sem varir hluta úr sólarhring 

(Matsuoka, N. og Sakai, H., 1999). 

Sérstaklega hlý ár með mildum vetrum virðast ekki ýta undir aukna tíðni grjóthruns. 

Víkkun sprungna í bergi er meiri í köldu árferði og því er líklegara að meira verði um 

grjóthrun við slíkar aðstæður. Á sérstaklega köldum tímum nær frostveðrunin að vinna 

lengur á berginu og kemst dýpra inn í það. Getur það haft þau áhrif að djúpar sprungur, 

sem alla jafna standa óhreyfðar, víkka. Tíðni grjóthruns mun því frekar aukast á 

sérstaklega köldum árum heldur en óvenju mildum og hlýjum (Sass, O. og Oberlecnher, 

M., 2012). 

Þá geta stórir jarðskjálftar valdið miklu grjóthrunum á stórum svæðum. Í 

Suðurlandsskjálftanum þann 29. maí 2008 varð til að mynda vart við grjóthrun á stórum 

hluta á suðvestur-horni landsins. Upptök skjálftans voru í Ölfusi og varð grjóthruns vart í 

Vestmannaeyjum til austurs og í Esjunni og Akrafjalli til vesturs (Árni Hjartarson og 

Droplaug Jónsdóttir, 2010).  

 

4.1 Aflræn veðrun 

Þeim veðrunaröflum sem vinna á yfirborði jarðar er skipt í tvo undirflokka; efnafræðilega 

veðrun og aflræna veðrun. Hérlendis gætir efnafræðilegrar veðrunar fremur lítið sökum 

lágs lofthita. Aflræn veðrun er því ráðandi á Íslandi, en hún er sú veðrun jarðefna sem 

verður án þess að breyting verði á efnasamsetningu þeirra (Þorleifur Einarsson, 1991). 

Ein tegund aflrænar veðrunar er frostveðrun. Frostveðrun er líklega mikilvirkasta 

veðrunarformið á jörðinni í dag og er talinn helsti valdurinn að grjóthruni Íslandi sökum 

niðurbrotsins sem hún veldur á bergi (Þorleifur Einarsson, 1991). Frostveðrun verður við 

það ferli þegar vatn frýs og þiðnar (frost-þýðu ferli). Rúmmál vatns eykst um 9% við það 

að hitastig þess fellur niður fyrir frostmark. Þegar vatn frýs í holrými, sem inniheldur meira 

en 91% af vatni, þrýstir ísinn því á veggi holrýmisins með miklum krafti. Þrýstingurinn 

sem ísinn leggur á veggina eykst með lækkandi hitastigi niður að -22°C. Fyrir neðan -22°C 

breytist kristalbygging íss og þrýstingurinn frá honum minnkar. Í lokuðu rými getur 

þrýstingurinn sem vatnið lætur á umliggjandi veggi náð 2100kg/cm
3
. Sjaldnast verður 

þrýstingurinn þó það hár í náttúrunni þar sem holrýmin eru oft opin og vex ísinn þá út um 

opið sem minnkar þrýstinginn á veggina. Að auki nær hitastig íssins sjaldan að falla niður í 

-22°C (Clowes, A. og  Comfort, P,1987). 

Vatn leitar inn í holur og sprungur í bergi og því verða áhrif frostveðrunar í bergi meiri 

eftir því sem það er meira holótt og sprungið. Þá verður frostverkunin hraðvirkust þar sem 

skiptin á frosti og þýðu eru örari, en vatn þarf þó að vera til staðar í berginu (Þorsteinn 

Sæmundsson, Sigurður Kiernan og Pálmi Erlendsson, 1998). 

Hitabrigðaveðrunar gætir á Íslandi, en þó í litlum mæli vegna hins svala andrúmslofts. 

Þessi tegund veðrunar á sér stað því að flest efni aukast í rúmmáli við aukinn hita og á það 

við um steindir í bergi. Vegna lélegrar hitaleiðni í flestum tegundum bergs er það einungis 

yfirborðslagið sem þenst út og dregst saman til skiptis á degi og nóttu. Við það getur 

skorpa bergsins flagnað af með háum hvelli og er það nefnt sólsprenging. Hérlendis verður 

hitabrigðaveðrun aðallega í veggjum sem snúa móti austri. Í heiðskýru veðri geta geislar 

morgunsólar snögghitað yfirborð bergs sem kólnað hefur um nóttina. Þessi snögga hitun 

veldur rúmmálsaukningunni í yfirborði bergsins sem getur gert það veikara og sprengt það 

(Þorleifur Einarsson, 1991). 

 

4.2 Frostveðrun á Íslandi 

Eiginleikar bergs skipta miklu máli við frostveðrun og þá aðallega sprungur í berginu, 

póruhluti og dreifing hans. Í basalti er líklegast að sprungur séu sá staður sem vatn frýs í 

berginu. Sprungur í basalti geta verið mjög mismunandi, eða allt frá örfínum smásprungum 

upp í djúpar sprungur. Vatn getur verið undirkælt og í sprungum líkum þeim sem finnast í 

basalti hér á landi má reikna með að frostmarkið sé í kringum -3°C (Douglas, G.R. 

McGreevy J.P. og Whalley, W.B, 1985). 

Frostveðrun vinnur misvel á íslenskar bergtegundir. Grágrýti brotnar og molnar fremur 

fljótt, enda er það alsett litlum holum og nær vatnið auðveldlega að brjóta það niður. 

Móbergið veðrast á svipaðan hátt og grágrýti. Í blágrýti vinnur frostið aðallega í sprungum  

á milli stuðla sem fleygast þá út úr berginu (Þorleifur Einarsson, 1991). 

Tíðni og styrkleiki sveiflna í hitastigi í kringum frostmark eru talin benda til hversu mikið 

niðurbrot á bergi er líklegt. Virkni frostveðrunar hefur verið mæld hér á landi, en þar var 

mældur lofthiti borinn saman við hitastig bergs á sama stað. Rannsóknin var framkvæmd í 

suðurhlíðum Esjunnar í maí árið 1980. Kom þar bersýnilega í ljós að hitastigssveiflur í 

yfirborði bergs geta verið mun sterkari og hraðari en lofthitasveiflur. Hitastig á 3 cm dýpi í 

berginu fylgdi einnig hitastigi bergflatarins mun frekar heldur en lofthita (Douglas, G.R. 

McGreevy J.P. og Whalley, W.B, 1985). 

Þessi munur á hitastigi bergsins og andrúmsloftsins orsakast af inngeislun sólarinnar yfir 

daginn og útgeislun í heiðskýru veðri eftir sólsetur. Munurinn getur haft í för með sér 

margskonar afleiðingar. Meðal annars getur hitastig bergsins verið beggja megin 

frostmarks jafnvel þó hitastig andrúmsloftsins sé undir 0°C á sama tíma. Í rannsókninni í 

Esjunni ollu geislar sólarinnar því að hitastig bergflatarins mældist á einum tíma rétt yfir 

11°C á meðan lofthiti var undir frostmarik. Kæling bergflatarins var allt að tvöfalt hraðari 

en kæling andrúmsloftsins eftir sólsetur. Þá mældist bergið einnig 2,7°C kaldara heldur en 



9 

andrúmsloftið í næturfrosti vegna útgeislunar bergsins í heiðskýru veðri (Douglas, G.R. 

McGreevy J.P. og Whalley, W.B). 

Lofthiti er oft notaður sem mælikvarði á frostveðrun í loftslagi líkt því sem á Íslandi ríkir. 

Niðurstöður þessara mælinga í Esjunni sýna hinsvegar að lofthiti er frekar ónákvæmur 

mælikvarði fyrir frostveðrun við ákveðin veðurskilyrði. Lofthiti þarf ekki endilega að fara 

niður fyrir frostmark til að frostveðrun geti átt sér stað í berginu ef veðurskilyrðum er 

þannig háttað. Umrædd veðurskilyrði eru þá heiðskýrt veður sem auðveldar bæði útgeislun 

og inngeislun bergsins og stuðlar því að öflugari hitastigssveiflum (Douglas, G.R. 

McGreevy J.P. og Whalley, W.B, 1985). 

5 Glymsgil 

5.1 Staðhættir 

Fossinn Glymur í Botnsá er 190 metra hár (Landmælingar Íslands, 2014) og fellur hann 

fram af fossbera sínum í um 320 metra hæð yfir sjávarmáli. Frá fossinum rennur áin í 

gegnum Glymsgil sem er um 800 metra langt. Gilið verður fljótt mjög djúpt frá mynni 

þess, en dýpst er það við fossinn. Innst í gilinu standa brúnir þess ofar fossberanum og eru 

gilveggirnir því á köflum meira en 200 metra háir. Vestan við gilið má oft greina tvær 

klettabrúnir. Þær neðri standa fyrir ofan gilsbotninn og fyrir ofan þær liggja skriður á 

stöllum upp að efri klettabrúnum. 

Jarðlagastaflinn í gilinu samanstendur af móbergi og hraunlögum, auk þess sem finna má 

jökulset ofarlega í staflanum. Austan við gilið rís móbergsstapinn Hvalfell sem liggur 

mislægt ofan á þeim jarðlögum sem sjá má í gilinu. Glymsgil liggur nokkuð beint í 

stefnuna SV-NA og er það ríkjandi sprungustefna við Botnsdal. Einnig er mikið um minni 

sprungur á svæðinu með stefnuna NV-SA sem skera þær sprungur sem hafa stefnuna SV-

NA (Helga Tulinius, Árni Hjartarson, Hjalti Franzson og Lúðvík S. Georgsson, 1991).  

Eystri veggir gilsins eru víðast hvar þverhníptari heldur en andstæðir veggir. Vestan megin 

við gilið er meira af grunnum skörðum í gilveggnum, auk þess sem mikið er um skriður 

sem liggja á stöllum niður frá efstu hömrunum. Má greina skriður út gilið frá fossinum um 

500 metra leið, en þær eru þó ekki samfelldar þar sem inn á milli standa upp klettar í brattri 

hlíðinni. Skriðurnar liggja ofarlega við gilið, en fyrir neðan þær eru háir klettar niður að 

gilsbotninum. Stærstar eru skriðurnar næst fossinum þar sem þær liggja fyrir neðan 

fossberann og jökulbergslag sem undir honum liggur. Má sjá þær skriður á mynd 3.  

 

Mynd 3: Horft út Glymsgil frá Glym. Gular örvar benda á skriður sem liggja á stöllum 

vestan við gilið. Fossberinn er efsta lagið (hægra megin við efstu örina).   

Sumstaðar liggja skriðurnar frá jökulberginu niður fram á brúnir hamranna fyrir ofan 

gilsbotninn. Annarsstaðar liggja þær á stöllum niður að hömrunum. Engar álíka skriður 

finnast í gilveggjunum austan megin og standa þeir nær þverhníptir frá gilsbotninum upp 

að gilsbörmunum. Á mynd 4 má sjá þversnið af gilinu þar sem þessu er lýst og á mynd 5 

má sjá litla skriðu sem liggur í gilinu. Álíka skriður (og sú á mynd 5) finnast víðsvegar 

vestan við gilið. 

 

 

Mynd 4: Þversnið af Glymsgili frá suðaustri til  norðvesturs. Þvesniðið sýnir tvær 

skriður (merktar 1 og 2) sem liggja á stöllum niður í gilið. Brotin strik tákna lagmót.  

Fossberinn er þykkt hraunlag og má sjá það á mynd 6. Á myndinni sést vel að lagið er 

stórstuðlað og mjög sprungið. Er þetta efsta lagið vestan við Glymsgil, á meðan þykkt 

móbergslag liggur ofan á því í eystri veggnum. 

Mynd 5: Dæmigerð skriða við Glymsgil. Skriðan hefur myndast fyrir neðan efri 

klettavegginn  vestan við gilið. Skriðan nær fram að neðri klettabrún sem stendur fyrir 

ofan gilsbotninn.  Er þetta fyrsta skriðan eftir að komið er inn í Glymsgil.  

 

  

Mynd 6: Hraunlagið sem Glymur fellur fram að, séð efst í vestari gilsveggnum. Vel sést að 

bergið er mjög sprungið og stórstuðlað. Undir hraunlaginu er jökulberg. 

5.2  Grjóthrun 

Rétt fyrir ofan Glym er opna í móbergið sem liggur ofan á fossberanum í eystri vegg 

gilsins. Í vettvangsferð þann 14. febrúar 2014 var greinilegt að umrætt lag var að brotna 

niður vegna frostveðrunar. Heiðskýrt var í veðri og skein sólin á lagið. Við það bráðnaði ís 

utan af því, auk þess sem klettaveggurinn hafði greinilega hitnað umtalstvert upp fyrir 

frostmark. Var hann blautur þrátt fyrir að lofthiti væri undir frostmarki. Nær stöðugt 

grjóthrun var úr veggnum á meðan athugun stóð og má sjá hnefastóra steina sem hrunið 

höfðu úr veggnum á mynd 7.  

Í jökulberginu, sem liggur undir fossberanum, mátti í vettvangsferð þann 14. febrúar 2014 

sjá efni sem þegar var sprungið frá berginu og var að hruni komið líkt og sést á mynd 8.  

Að auki voru í berginu grunnar skálar þaðan sem stór grjót höfðu nýlega fallið úr. Í 

jökulberginu var mikið um stóra steina sem stóðu út úr laginu en voru þó enn fastir í 

grunnmassanum. Þeir munu hinsvegar með tímanum losna úr berginu sökum veðrunar, 

sem verkar bæði á steinana sem og grunnmassa. Steinarnir munu þá falla niður á skriðurnar 

fyrir neðan. Þannig hleðst á skriðurnar þar til skriðhorni þeirra er náð og efni fellur fram í 

gilið. 

 

 

Mynd 7: Steinar sem hrunið höfðu úr móbergslaginu fyrir  

ofan fossberann. Sem skali er handsjónauki. 

Mynd 8: Efni úr jökulberginu sem var að hruni komið í vettvangsferð þann 14. febrúar 

2014. Efnið er þegar sprungið frá berginu. Handsjónauki notaður sem skali.  

 

5.3 Ummerki skriðufalla í Glymsgili 

Brotsár eru greinileg víðsvegar í gilinu og má sjá staðsetningu þeirra sem sáust í 

vettvangsferð merkt inn á mynd 10. Eitt brotsár var staðsett nálægt mynni gilsins og má sjá 

það brotsár á mynd 9. Þegar vettvangsferð var farin að gilinu 14. febrúar 2014 var enn 

talsvert af snjó og ís í gilveggjunum. Því er líklegt að brotsárin í gilinu séu mögulega 

talsvert fleiri en þau hafi ekki sést vegna snævar og íss.  

Á mynd 10 má sjá staðsetningu ummerkja nýlegra skriðufalla í Glymsgili. Þau grunnu 

skörð sem myndast hafa í vestari veggjum gilsins hafa líklega mörg hver myndast í 

sprungum sem hafa stefnuna NV-SA, þvert á stefnu gilsins. Sprungur eru veikleikar í bergi 

og því er auðveldara fyrir veðrunaröflin að vinna á sprungnum svæðum. Fyrir neðan þessi 

skörð hafa skriður myndast sem ná niður í mitt gilið, en þar taka við hamrar sem standa 

þverhníptir upp frá gilsbotninum. Þessar skriður eru myndaðar úr grjóti sem hrunið hefur 

úr jarðlögunum fyrir ofan og eru þær stærstar næst fossinum. Utar í gilinu fækkar 

skörðunum og þau verða minni sem og skriðum fækkar. Mikið af lausa efninu í skriðunum 

mun með tímanum falla niður í gilið. Það mun gerast þegar halli skriðunnar eykst og hún 

fer yfir skriðhorn sitt þegar efni hleðst á það úr jarðlögunum fyrir ofan. Einnig getur 

rennandi vatn hreyft við efninu. Því er mest hætta á grjóthruni í gilinu undir þessum 

skriðum.  

Mynd 9: Rauð ör bendir á brotsár myndast hefur í mjög sprungnu hraunlagi við grjóthrun. 

Staðsetning þess er í eystri vegg Glymsgils nálægt mynni þess. Álíka brotsár voru greinileg 

á nokkrum stöðum í vettvangsferð að gilinu þann 14. febrúar 2014. 

 



16 

 

Mynd 10: Kort af Glymsgili þar sem skriður og brotsár við gilið hafa verið merkt inn. 

Hægt er að sjá hvernig flestar skriðurnar liggja á milli efri og neðri klettabrúna (merktar 

inn sem efri og neðri) vestan við gilið.  

6 Veðurfar við Glymsgil 

Mælingar á lofthita við veðurathugunarstöðvarnar á Botnsheiði og við Þyril eru líklega 

ágæt nálgun við lofthita við Glymsgil. Þær eru þær stöðvar í umsjá Veðurstofu Íslands sem 

eru næstar Glymsgili. Veðurstöðin á Botnsheiði er 500 m y.s. og er 10 km til norðvesturs 

af gilinu,  á meðan Þyrill er 50 m y.s. og er 8 km til vesturs.  Á þeim sex árum sem 

veðurfarsgögn þessarar rannsóknar ná til var hitastigsmunurinn á stöðvunum tveimur 

3,82°C. Út frá því má sjá gróflegan hitastigul svæðisins sem reynist -0,85°C/100m. 

Á mynd 11 sjá niðurstöður hitastigsmælinga af því tímabili sem veðurfarsgögn þessarar 

rannsóknar nær til. Lóðréttur ás myndarinnar táknar hitastig á meðan lárétti ásinn sýnir 

tíma á tímabilinu 1. janúar 2008 til 31. desember 2013. Rauður ferill sýnir mælingar af 

Botnsheiði en blár fyrir Þyril.  

 

Mynd 11: Niðurstöður hitastigsmælinga frá Þyrli og Botnsheiði tímabilið 1/1/2008 til 

31/12/2013. Byggt á gögnum frá Veðurstofu Íslands, afhent af Guðrúnu Gísladóttir í 

febrúar 2014. 

Í viðauka A má sjá myndir af hitastigsmælingum fyrir hvert og eitt ár frá Þyrli og 

Botnsheiði. Á myndunum er athygli vakin á flökti á hitastigi andrúmsloftsins í kringum 

0°C. Hver punktur á myndunum táknar mælingu á hvorri stöð fyrir sig sem féll innan 

hitabilsins -2°C upp í  +2°C, en mælingarnar eru á klukkutímafresti. Á mynd 12 má sjá 

slíkt punktarit fyrir árið 2013. Á myndinni má auðveldlega sjá hvernig hitastig á 

Botnsheiði nálgaðist frostmark í tvígang yfir hásumarið. Einnig sést að frostlaust tímabil 

við Þyril er talsvert lengra en á Botnsheiði.  

Mynd 12: Hitastigsmælingar frá árinu 2013 frá Þyrli og Botnsheiði. Einungis er sýnt þær 

mælingar sem féllu innan hitastigsbilsins -2°C upp í +2°C og táknar hver punktur staka 

mælingu. Álíka myndir fyrir öll árin sem rannsóknin nær til má finna í viðauka A. Byggt á 

gögnum frá Veðurstofu Íslands, afhent af Guðrúnu Gísladóttir í febrúar 2014. 

 

Úr myndunum í viðauka A má sjá að frostlaus tímabil við Þyril hefjast að jafnaði í apríl og 

eru 5-6 mánuðir að lengd. Á Botnsheiði eru frostlaus tímabil 3-5 mánuðir að lengd og 

hefjast vanalega um miðjan  maí. Í töflu 1 má sjá samantekt yfir frostlaus tímabil út frá 

veðurfarsögnunum. 

 

Tafla 1: Samantekt á frostlausum tímabilum út frá niðurstöðum mælinga á hitastigi við 

Þyril og á Botnsheiði árin 2008 til 2013. Byggt á gögnum frá Veðurstofu Íslands, afhent af 

Guðrúnu Gísladóttir í febrúar 2014. 

 

 

 

 

Frostlaus tímabil 

á veðurstöðvum 

 Lengd frostlaustra  

tímabila (mánuðir) 

 

Ár Þyrill      Botnsheið  Þyrill Botnsheiði Athugasemdir 

2008 27/4 til 

14/11 
9/5 til 30/9 

 
 ~ 6 ~ 5 Næturfrost á Botnsheiði eina nótt um miðjan 

júní 

2009 13/4 til 

3/10 

18/5 til 22/9  ~ 5,5 ~ 4 Nokkur skipti þar sem hiti fór undir 2°C á 

Botnsheiði yfir sumarið, þó > 0°C 

2010 23/4 til 

19/10 
17/5 til 17/9 

 
 ~ 6 ~ 4  

2011 30/4 til 

18/10 
9/6 til 7/9 

 
 ~ 5,5 ~ 3 Stysta frostlausa tímabilið á Botnsheiði 

2012 16/5 til 

19/10 
19/5 til 29/8  ~ 5 ~ 3,5 Stakt nætufrost í júní. Nokkrir dagar fóru undir 

2°C, þó > 0°C 

2013 5/5 til 

6/10 
26/5 til 15/9 

 
 ~ 5 ~ 3,5 Tvö skipti þar sem hiti fór undir 1° yfir 

sumarið á Botnsheiði 

Í töflu 2 má sjá dagsetningar þeirra daga þar sem meðalhitastig fer í síðasta sinn undir 0°C 

að vori til, auk þess sem dagsetning síðasta frosts að vori til er merkt inn. Kemur í ljós að 

þessar tvær dagsetnigar eru í flestum tilfellum á sama tíma, þar sem síðasta frostið mælist 

að jafnaði örfáum dögum eftir að meðalhiti sólarhrings var í síðasta skiptið undir 0°C. Á 

það við um báðar stöðvarnar, en þó kom það fyrir að síðasta frost mældist meira en mánuði 

síðar líkt og gerðist á Botnsheiði árin 2010  og 2011, auk þess sem það gerðist við Þyril 

árið 2008. 

 

Tafla 2: Samantekt á dagsetningum á hvenær sólarhringsmeðalhiti var undir 0°C í síðasta 

skipti á vorin og hvenær síðasta frost að vori mælist við Þyril og á Botnsheiði á árunum  

2008 til 2013. Byggt á gögnum frá Veðurstofu Íslands, afhent af Guðrúnu Gísladóttir í 

febrúar 2014. 

 

 

 

 

 

 

 

 

 

 

 

 

 

 

 Dagsetning síðasta meðal- 

sólarhringshita < 0°C 

 Dagsetning síðasta  

frosts að vori til 

Ár Þyrill Botnsheið  Þyrill Botnsheiði 

2008 29/3 1/5 

 
 27/4 9/5 

2009 12/4 9/5  13/4 18/5 

2010 22/4 26/4 

 
 23/4 17/5 

2011 22/3 25/4 

 
 30/4 9/6 

2012 14/5 16/5  16/5 19/5 

2013 2/5 22/5 

 
 5/5 26/5 

7 Niðurstöður 

7.1 Grjóthrunshætta í Glymsgili 

Út frá aðstæðum í Glymsgili er hægt að búast við því að grjóthrun í gilinu sé algengast 

nálægt Glym og um 200 metra út eftir gilinu. Á þeim slóðum eru gilveggirnir hæstir, eða 

rúmlega 200 metra háir. Einnig er mikið um stórar skriður vestan við gilið sem ýtir undir 

aukna hættu á grjóthruni. Þessar skriður liggja nær samfelldar frá fossinum og um 200 

metra út gilið. Þegar utar er komið í gilið lækka veggir þess, sem og að skriðurnar minnka 

og þeim fækkar. Utarlega í gilinu eru engar skriður, auk þess sem gilveggirnir lækka jafnt 

og þétt. Samfara því má ætla að hætta af grjóthruni fari minnkandi. 

Tilvist skriðanna gefur til kynna að grjóthrun sé algengara úr vestari vegg gilsins heldur en 

þeim eystri. Grjóthrun getur orðið úr báðum veggjunum líkt og þau brotsár sem sáust í 

vettvangsferð sýna fram á. 

Þó hættan sé minnst við mynni gilsins er ljóst að grjóthrun getur átt sér stað allstaðar í 

gilinu. Brotsár í hraunlögum í klettaveggjum nálægt mynni gilsins og við Glym sjálfan 

þess standa til vitnis um það.  

 

7.2 Veðurfar 

Þó erfitt sé að spá nákvæmlega fyrir um tíðni grjóthruns, þá eru ákveðin veðurskilyrði sem 

ýta undir aukna tíðni þess. Hér verður gerð grein fyrir þeim veðurskilyrðum við Glymsgil 

sem ætla má að grjóthrun sé líklegara í en öðrum. Einnig verða þau tímabil ársins þar sem 

grjóthrun í gilinu eru líklega algengast afmörkuð. 

Í rannsókn á grjóthruni í Vestur-Noregi (Bjerrum, L. og Jorstad, F.A, 1968)  reyndist tíðni 

grjóthruns úr klettum vera mest á vorin og seint á haustin áður en hún minnkaði á ný yfir 

mesta veturinn. Á vorin var grjóthrun mest á tímabilinu frá því að meðalhitastig sólarhrings 

var í síðasta skiptið undir 0°C þar til frostlaust tímabil sumarsins hófst. Á þessu tímabili er 

frost í jörðu að minnka. Í töflu 2 má sjá samantekt á því hvenær frost er að mælast í 

veðurstöðvunum við Þyril og á Botnsheiði. Þar kemur í ljós að síðasta frost vorsins við 

Þyril er allt að mánuði fyrr heldur en á Botnsheiði. Við Þyril mælist síðasta frost allt frá 

lokum mars þar til í byrjun maí. Á Botnsheiði er það frá lokum apríl þar til snemma í júní. 

Á báðum stöðvunum reyndist síðasti dagur með meðalsólarhringshita undir 0°C  yfirleitt 

vera um svipað leyti og síðasta frostið.  

Út frá þessu má ætla að að frost sé að fara úr jörðu við Glymsgil frá því í mars og þar til 

komið er fram í júní. Ferlið tekur ekki allan þennan tíma, heldur á það sér stað innan 

þessara tímamarka.  Búast má við að á þessu tímabili verði sá tími ársins þar sem tíðni 

grjóthrun er mest. Sprungur í berginu víkka yfir veturinn sökum frostveðrunar en 

bergstykkjum er þó haldið saman af ísnum þar til hann fer. Með minnkandi frosti í jörðu 

fer samlíming og hætta er á að berg sem er að hruni komið falli. Hættan á stórum 

grjóthrunum er einnig mest á þessum tíma. Sérstaklega verður hættan mikil eftir óvenju 

kaldan vetur. 

Yfir sumartímann má gera ráð fyrir að tíðni grjóthruns lækki á nýjan leik þar sem 

frostveðrun er afar lítil. Veðurathuganir á Botnsheiði (500m.y.s.) sýna þó að lofthiti þar 

getur farið undir frostmark seint í júní og um miðjan ágúst, auk þess sem hiti fellur 

reglulega undir 1°C í júlí. Miðað við niðurstöðurnar í rannsókn þeirra Douglas, G.R. 

McGreevy J.P. og Whalley, W.B (1985) má ætla að við slíkar aðstæður gæti berghitinn 

lækkað meir en lofthitinn, ef heiðskýrt er. Útgeislun veldur því að hitastig bergsins lækkar 

hraðar en lofthiti og bergið verður kaldara. Möguleiki er því á að frostveðrun geti átt sér 

stað við Glymsgil allt árið um kring. Frostveðrun sem á sér stað á sumartíma mun þó 

einungis vara lítinn hluta úr sólarhring og ekki hafa teljandi áhrif djúpt inn í bergið 

(Matsuoka, N. og Sakai, H., 1999). Því er ekki mikil hætta á stóru grjóthruni, heldur frekar 

að það brotni úr yfirborði bergs. 

Það sem helst gæti framkallað stór grjóthrun í gilinu yfir sumartímann væri vatnsrof sem 

verður vegna úrhellis. Algengt er á Íslandi að skriðuföll verði í kjölfarið á miklum 

vatnsveðrum eða snöggum og miklum skúrum (Eiríkur Gíslason og Árni Hjartarson, 

2012). Því geta miklar rigningar skapað tímabundna aukna hættu á grjóthruni í gilinu allt 

árið um kring. Mikið er af lausum efnum í skriðum við vestanverða veggi gilsins sem vatn 

gæti komið af stað. Vatn hefur þau áhrif að það minnkar núning á milli efnis í skriðum og 

þar af leiðandi lækkar skriðhorn þess. Einnig geta lausir hnullungar og bergstykki í 

klettunum fallið niður vegna þeirra krafta sem rennandi vatn leggja á þá. 

Á haustin fer lofthiti að falla undir 0°C á Botnsheiði upp úr mánaðamótum ágústs og 

september, á meðan frost mælist vanalega við Þyril þegar komið er fram í október. Á 

þessum tíma má búast við að frostveðrun fari að láta á sér kræla yfir næturna við Glymsgil, 

en að á daginn nái vatn í berginu að þiðna. Hætta er á grjóthruni á þessum tíma, en hættan 

fer minnkandi eftir því sem líður á veturinn þar sem frostið í jörðunni verður meira. Yfir 

háveturinn leggst Glymur vanalega í klakabönd. Þegar frost er það mikið að slíkt gerist má 

gera ráð fyrir að  hættan á grjóthruni sé afar lítil í gilinu þar sem ísinn hefur 

samlímingaráhrif á bergið. Mesta frosthörkurnar við Glymsgil eru vanalega á tímabilinu frá 

því í desember og fram í febrúar.  

8 Samantekt 

Út frá jarðfræðilegum aðstæðum við Glymsgil hefur gilbotninum verið skipt upp í þrjú 

hættusvæði vegna grjóthruns sem sjá má á mynd 13. Telja má að allstaðar sé hætta á 

grjóthruni í gilinu, en hættusvæði 1 er það svæði þar sem hættan er minnst. Mest er hættan 

á hættusvæði 3. Svæði 1 nær frá mynni gilsins og um 200 metra inn eftir því. Þar tekur 

hættusvæði 2 við. Við mörk svæðana hækka gilsveggirnir skyndilega, auk þess sem stöku 

skriður verða greinilegar vestan við gilið. Það tvennt stuðlar að talsvert aukinni hættu á 

grjóthruni. Svæði 2 er um 250 metra langt. Svæði 3 er síðan efstu 200 metrar gilsins. 

Nokkrir þættir stuðla að því að mest hætta á grjóthruni er á því svæði. Í fyrsta lagi er gilið 

dýpst á þessu svæði og veggir þess þar af leiðandi hæstir þar. Veggflöturinn sem grjóthrun 

getur orðið úr því stærstur þar. Enn fremur er mikið af skriðum við vestari veggina sem 

sýna að grjóthrun á sér reglulega stað úr efstu lögum jarðlagastaflans á þessu svæði. Þá er 

þetta það svæði sem stendur næst fossinum. Mikið af vatni fellur á bergið sem úði frá 

fossinum sem auðveldar frostveðrun sem veldur meira niðurbroti bergsins. 

Ljóst er að hætta getur stafað af grjóthruni í Glymsgili allt árið um kring. Þau tímabil ársins 

þar sem búast má við hæstu tíðni grjóthruns eru þó á vorin og á haustin. Á vorin er um að 

ræða tímabil frá því í mars og þar til snemma í júní, eða á þeim tíma þegar frost er að fara 

úr jörðu á svæðinu. Sérstaklega er mikil hætta á grjóthruni á vorin þegar heiðskýrt er í 

veðri þar sem hitastig bergs getur þá hækkar mikið. Einnig skapast hætta þegar mikil og 

snögg hlýindi verða eftir kuldaskeið. Á haustin er aukin hætta á grjóthruni þegar frosts fer 

að gæta á nýjan leik. Við Glymsgil gerist það þegar komið er fram í miðjan september og 

má reikna með að þá hefjist tímabil þar sem tíðni grjóthruns eykst. Það tímabil varir fram í 

desember. Þá tekur við sá tími ársins sem hættan af grjóthruni er minnst. Hætta er minnst 

þegar mesta frostið er á svæðinu og er það alla jafna frá desember og fram í febrúar við 

Glymsgil. Verði miklar leysingar eða snögg hlýindi á þessum tíma má þó búast við að 

grjóthrun geti orðið. Frostveðrun er mest í köldu árferði og er því hætta á grjóthruni meiri 

eftir óvenju kalda vetra frekar en milda. Þá má benda á að mikil hættan er af grjóthruni á 

miklum rigningardögum allt árið um kring. Rennandi vatn á yfirborði getur þá hreyft við 

lausu efni í skriðunum við gilið og valdið grjóthruni. 

Mynd 13: Glymsgili skipt upp í þrjú hættuvæði. Sjá texta fyrir útskýringar.  

Viðauki A 

Í þessum viðauka má sjá myndir af hitatölum frá Þyril og Botnsheiði frá hverju ári sem 

rannsóknin nær yfir. Hitatölur fyrir 2013 má finna í ritgerðinni. Y-ás myndanna nær frá -

2°C upp í 2°C. Hver punktur á myndunum táknar mælingu frá viðkomandi veðurstöð sem 

féll innan þessa bils í hitastigi. Þessar myndir auðvelda aflestur hitastigsgagnanna þar sem 

frost skipti þessa rannsókn miklu máli. Á þessum myndum sést vel hvenær frosts gætir við 

veðurstöðvarnar á vorin og á haustin. Gögnin sem myndirnar byggjast á voru afhent af 

Guðrúnu Gísladóttir hjá Veðurstofu Íslands í febrúar 2014. 

